
　安遠城周四里崇丈有七尺廣眡崇殺五之一爲雉

　堞八百爲警舖十有六爲門三東曰賔陽南曰迎薰

　北曰拱極北門益以月城獨覆敵樓其上曰鎭山環

　城爲閣三以備瞭望北𠋣山險東南西鑿址爲隍延

　袤四里廣丈有二尺深眡廣殺三之二門之外各跨

　以橋〈國朝洪武丙寅知縣周泰指揮張可創築土城成化乙巳知府李璡脩弘治辛亥張副使璁知〉

　〈府周鳳檄知縣甘文紹陶甓爲城鑿址爲隍增建雉堞若警舖若敵樓正德癸酉通判徐珪益而崇之戊〉

　〈寅夏雨圯十之二警舖圯四之二王都御史守仁知府邢珣檄知縣鄧守脩嘉靖丙戌主簿吳伯和葺警〉

　〈舖壬辰推官陸府重脩〉

　寧都城周八里崇二丈有七尺廣眡崇少殺爲雉堞

